Тәнкыйди фикерләүне үстерү ысуллары

(Мастер-класс)
Чулпан ГАБДЕЛГАНИЕВА,

Балтач гимназиясенең югары категорияле татар теле һәм әдәбияты укытучысы

Максат: белем бирүдә федераль стандартларга күчү чорында тәнкыйди фикерләүне үстерү ысуллары белән таныштыру.
I. Оештыру өлеше

– Хәерле көн, хөрмәтле укытучылар.
– Сез китап укырга яратасызмы? Укучыларыгыз укыймы? Балалар әдәби китап укысын өчен нишләргә?
– Хәзер үткәреләсе мастер-класста нәрсә турында сөйләшербез?

– Әйе, соңгы елларда балаларның да, олыларның да китап укуга кызыксынуы кимеде. Бу безне, мөгаллимнәрне, нык борчый. Шуңа күрә әлеге мастер-класста текст белән эшләгәндә кулланырга мөмкин булган тәнкыйди фикерләүне үстерү ысулларының берничәсе белән танышырбыз (1 нче, 2 нче слайдлар).
II. Актуальләштерү

– Сезнең алда таблицалар. Андагы 1 нче баганага үз фикерләрегезне язуыгызны сорар идем. Төркемдә киңәшеп эшләргә кирәклеген онытмагыз.
– Текст белән эшләгәндә, нинди алымнар кулланырга була? (3 нче слайд)
(Белемнәрне актуальләштерү)

	Беләм (знаю)
	Белдем (узнал)
	Белергә телим
(хочу узнать)

	
	
	


Берничә кешедән сораштыру:

– Таблицаның 1 нче баганасын тутыртып, нәрсәгә ирешәбез?
– Башка алымнар белән дә танышасыгыз киләме?
– Россия Федерациясенең Мәгарифне модернизацияләү концепциясе критик фикер йөрткән шәхес тәрбияләүне үзмаксат итеп куя. Бүгенге көн чыгарылыш укучысы, алган белем һәм күнекмәләрдән рациональ файдаланып, яңалыклар ташкыны алдында югалып калмыйча, мөстәкыйль фикер йөртеп, дөрес юл сайларга тиеш.

Тәнкыйди фикерләүне үстерү идеясе Россия дидактикасы өчен әле шактый яңа күренеш. «Критик » фикерләү, беренче карашка, «тәнкыйди фикер йөртү, тәнкыйть күзлегеннән карау » дип кабул ителә, ләкин белем бирү системасында бу төшенчә стандарт булмаган фикерләүне, укытуның иң югары дәрәҗәдә камилләшүен ассызыклый. Мәгълүматны анализлый, мөстәкыйль рәвештә нәтиҗәләр ясый, кабул иткән карарларының киләчәген фаразлый һәм алар өчен җавап бирә ала торган кеше – тәнкыйди фикерләү сәләтенә ия булган кеше. Педагогик күзлектән чыгып, критик фикерләүне танып белүнең актив, иҗади процессы дип карарга мөмкин (4 нче слайд).
Әле без эшләп караган алым – «Беләм, белдем, белергә телим» алымы.
(Таблицаның 2, 3 нче баганасын балалар белем алу барышында яки рефлексиядә тутыра. Бу алым информацион текстлар белән эшләгәндә әйбәт.)
Идеяләр кәрзине

– Сезгә «Дәва» дигән темага хикәя язарга кушсалар, нәрсә турында язар идегез? 2–3 сүз белән генә аңлатып, кәгазьгә языгыз.

(Язганнарны укып, кәрзингә салалар.)

– Идеяләр кәрзине дип аталган әлеге алым текст белән эшләгәндә, нинди максат белән кулланыла ала?
Тукталыш ясап уку (Чтение с остановками)
– Ә хәзер мин «Дәва» дигән текстны укырга тәкъдим итәм. (1 нче өлешне уку.)
Бик ялкау бер малай бар икән.

Бервакыт ул әтисе белән базарга барырга чыккан. Юлда бер ат дагасы күргәннәр. Әтисе әйткән:

– Улым, төшеп ал әле шул даганы. Базарда сатып, үзеңә чия алырмын, – дигән (5 нче слайд).
– Фаразлап карыйк, алга таба ни булыр?
(Шулай итеп 2, 3 нче кисәкләрне уку.)
Малай арбадан төшмәгән, әтисе даганы үзе төшеп алган.

Базарга баргач, даганы сатканнар да шуның акчасына бер стакан чия алганнар. Бер стаканга йөз чия кергән (6 нчы слайд).
Кайткан чагында әтисе бер чияне юри җиргә төшергән. Малай, җирдә чия күргәч, түзә алмаган, арбадан сикереп төшкән дә чияне алып ашаган. Улы арбага менеп утыруга, әтисе тагын бер чияне төшереп җибәргән. Малае бу чияне дә төшеп алган. Шул рәвешчә, ялкау малай арбадан бер тапкыр төшәсе урынга, кайтканда йөз кабат төшәргә мәҗбүр булган (7 нче слайд).
– Бу алымны кызыклы сюжетка корылган, укучыларга таныш булмаган әдәби әсәрләр белән эшләгәндә кулланырга була. Тукталыш ясап уку (Чтение с остановками) дип аталган әлеге алым кайсы яклары белән отышлы?

Икеяклы көндәлекләр (двоичные дневники)
– Текстны укыганда сезгә кызыклы тоелган, сорау уяткан, аңлашылмаган, ниндидер фикерләргә этәргән җөмләләр булгандыр дип уйлыйм. Шуларны таблицаның сул ягына язып алыгыз (8 нче слайд).
	Цитата
	Комментарий

	«Улым, ал әле шул чияне. Базарда сатып үзеңә чия алырмын»
	Әтисе чияне малайга алам, ди. Бәлки малайның ялкау, эгоист булып үсүендә әтисе үзе гаепледер


(Язылган цитаталарны һәм комментарийларны тыңлау.)

– Бу алым Икеяклы көндәлекләр (двоичные дневники) дип атала. Аны дәреснең кайсы этабында кулланырга мөмкин? Текст белән эшләгәндә ничек ярдәм итә?

Рефлексия
– Тәнкыйди фикерләүне үстерүнең берничә алымын күрдек. Мин сезгә баштагы таблицага әйләнеп кайтырга һәм 2 нче, 3 нче багананы тутырырга тәкъдим итәм (фикерләрне тыңлау). 
– Болай эшләп, нәрсәгә ирешәбез?

– Тәнкыйди фикерләүне үстерү ысулларын күбрәк беләсегез килсә, мәгълүматны Интернет сәхифәләреннән табарга була (сайтлар исемлеген тәкъдим итү, 9 нчы слайд).
– Ярдәмегез һәм игътибарыгыз өчен рәхмәт.
